
ᓇᓗᓇᐃᔭᐅᑎᑦ 

ᐋᖅᑭᐅᒪᑎᑦᑎᔨᒧᑦ ᐃᑲᔪᖅᑎᒋᔭᐅᑎᓪᓗᖓ, ᐊᓕᐊᓇᐃᒍᓱᒃᐳᖓ ᑐᓂᓯᔪᓐᓇᕋᒪ 8-ᖓᓂ ᐊᕐᕌᒍᑕᒫᖅᓯᐅᑦ 

ᐅᓂᒃᑳᓕᐊᒥᒃ ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ, ᐊᐃᕆᓕ 1, 2022-ᒥ ᒫᑦᓯ 31, 

2023−ᒧᑦ.  ᑖᓐᓇ ᐅᓂᒃᑳᖅ ᑐᓐᓂᖅᑯᑎᒋᓕᖅᑕᕋ ᑐᙵᕕᒋᓪᓗᒋᑦ ᑐᓴᒐᒃᓴᐃᑦ ᓄᐊᑕᐅᔪᑦ ᐅᕙᓐᓄᑦ 

ᐋᖅᑭᐅᒪᑎᑦᑎᔨᒧᑦ ᐃᑲᔪᖅᑎᐅᓵᓚᐅᖅᑎᓪᓗᖓ ᐊᒻᒪ ᔭᕗᕆ ᔅᓄᐊᕐ Q.C., ᐋᖅᑭᐅᒪᑎᑦᑎᔨᐅᓵᓚᐅᖅᑐᖅ. 

 
ᑕᕝᕙᓂ ᐊᕐᕌᒍᑕᒫᖅᓯᐅᑎᒥ ᐅᓂᒃᑳᒥ ᐃᒪᐃᓕᐅᕐᓂᐊᖅᐳᖓ: 

 
• ᐊᑐᐃᓐᓇᕈᖅᑎᓪᓗᒋᑦ ᖃᓄᐃᓕᖓᓂᖏᑦ ᐋᖅᑭᐅᒪᑎᑦᑎᔨᐅᑉ ᐱᓕᕆᐊᒃᓴᖏᑦ; 

 
• ᐊᑐᐃᓐᓇᕈᖅᑎᓪᓗᒋᑦ ᓇᓗᓇᐃᔭᐅᑎᑦ ᐱᔾᔪᑎᓖᑦ ᑭᒃᑯᑦ ᐋᖅᑭᐅᒪᑎᑦᑎᔨᐅᓚᐅᕐᒪᖔᑕ 2022 

– 2023 ᐅᓂᒃᑳᓕᐅᕐᓇᐅᑉ ᐊᕐᕌᒍᖓᓂ; 

 
• ᐊᑐᐃᓐᓇᐅᑎᑦᑎᓂᕐᒧᑦ ᕿᒥᕐᕈᓂᕐᒥᑦ ᑭᓱᑦ ᐱᒋᐊᕈᑕᐅᕙᖕᒪᖔᑕ ᐱᖁᔭᕐᓂᒃ ᓱᕋᐃᓂᕐᒧᑦ 

ᐊᒻᒪᓗ ᖃᓄᖅ ᓴᖅᑭᑕᐅᔪᓐᓇᕐᒪᖔᑕ; 

 
• ᓇᓗᓇᐃᔭᒃᑭᑦ ᓴᐳᔾᔨᔾᔪᑕᐅᕙᒃᑐᑦ ᐋᖅᑭᒋᐊᖅᑕᐅᔪᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ ᐱᖁᔭᖅ 

ᐋᖅᑭᒃᓯᓲᖑᕙ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᓴᖅᑭᑦᑎᖃᑦᑕᖅᑎᓪᓗᒋᑦ ᐱᖁᔭᕐᒥ ᓱᕋᐃᔪᓂᒃ; 

ᐊᒻᒪ 

 
• ᐊᑐᐃᓐᓇᕈᖅᑎᓪᓗᒋᑦ ᓈᓴᖅᑕᐅᓯᒪᔪᑦ 2022 – 2023 ᐅᓂᒃᑳᓕᐅᕐᓇᒥ ᐊᕐᕌᒍᒥ. 

 

ᖃᓄᐃᓕᖓᓂᖓ 
 
ᐋᖅᑭᐅᒪᑎᑦᑎᔨᐅᑉ ᐱᓕᕆᐊᒃᓴᖏᑦ: 

 
ᐋᖅᑭᐅᒪᑎᑦᑎᔨ ᐱᓕᕆᔪᓐᓇᓲᖑᕗᖅ ᐃᓚᖓᑦ 6−ᒦᑦᑐᖅ ᒪᓕᒃᖢᒍ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᖓ 

("ᐱᖁᔭᖅ"), ᐊᑐᓕᖅᑎᑕᐅᓚᐅᖅᑐᖅ ᐊᐃᕆᓕ 1, 2015−ᒥ. 

 
ᐋᖅᑭᐅᒪᑎᑦᑎᔨ ᐱᓕᕆᐊᒃᓴᖃᖅᐳᖅ ᐱᖃᑦᑕᕆᐊᖃᖅᖢᓂ ᐊᒻᒪᓗ ᖃᐅᔨᓇᓱᐊᖅᐸᒡᓗᓂᒋᑦ ᐸᓯᒃᓯᕈᑕᐅᔪᑦ 

ᐱᕋᔭᒃᑐᕕᓂᕐᓄᑦ ᓄᓇᕗᑦ ᒐᕙᒪᒃᑯᓐᓂ ᐱᔨᑦᑎᕈᑎᖏᓐᓂ. ᑕᐃᒃᑯᓇᓂ ᐱᕋᔭᖕᓂᖅ ᖃᐅᔨᔭᐅᒃᐸᑦ, 

ᐋᖅᑭᐅᒪᑎᑦᑎᔨ ᐱᖁᔨᕗᖔᓕᐅᓲᖑᕗᖅ ᐱᕋᔭᒍᑕᐅᔪᒥᒃ ᓴᖅᑭᑦᑎᓇᓱᒃᖢᓂ. ᐋᖅᑭᐅᒪᑎᑦᑎᔨ ᐊᑦᑕᕐᓇᙱᑦᑐᒥᒃ 

ᐱᓕᕆᔾᔪᓯᕐᒥᒃ ᐊᑐᐃᓐᓇᕈᖅᑎᑦᑎᓗᓂ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ ᓴᖅᑭᑦᑎᓗᓂ 

ᐃᓄᒃᑕᐅᑦᑎᐊᖅᓯᒪᓕᖅᐸᑦ ᐋᖅᑭᐅᒪᑎᑦᑎᔨᐅᑉ ᐱᓕᕆᐊᒃᓴᖏᑦ 2022-2023−ᒥ 
 
ᐊᐃᕆᓕ 1, 2022−ᒥᑦ ᒫᑦᓯ 31, 2023−ᒧᑦ ᐅᓂᒃᑳᓕᐅᕐᓇᐅᑉ ᐊᕐᕌᒍᐊᓂᑦ, ᒪᕐᕉᒃ ᐋᖅᑭᐅᒪᑎᑦᑎᔩᒃ 

ᐱᓕᕆᐊᖃᓚᐅᖅᐴᒃ. 

 
ᔭᕗᕆ ᔅᓄᐊᕐ, Q.C., ᐋᖅᑭᐅᒪᑎᑦᑎᔨᐅᓚᐅᖅᐳᖅ ᑕᖅᑭᓄᑦ ᖃᔅᓯᐊᕐᔪᖕᓄᑦ 2022-2023 ᑮᓇᐅᔭᓕᕆᓐᓇᖅ 

ᐊᕐᕌᒍᒥ. ᑖᓐᓇ ᐃᖅᑲᓇᐃᔮᕆᓚᐅᖅᑕᖓ ᓄᕕᐱᕆ ᕿᑎᐊᓄᑦ 2022−ᒥ, ᐱᓕᕆᐊᒃᓴᖅ ᐱᔭᐅᑎᓪᓗᒍ ᓰᓚ 

ᒪᒃᕘᓴᓐᒧᑦ. 

 
ᒪᐃ 8, 2023−ᒥ, ᓰᓚ ᒪᒃᕘᓴᓐ ᑎᒃᑯᐊᖅᑕᐅᓚᐅᖅᐳᖅ ᐃᖅᑲᖅᑐᐃᔨᕐᔪᐊᓄᑦ ᓄᓇᑦᓯᐊᒥ. ᑕᐃᒪᐃᓐᓂᖓᓄᑦ, 

ᓄᖅᑲᕆᐊᖃᓕᓚᐅᖅᑐᖅ ᐃᖅᑲᓇᐃᔮᒥᓂᒃ ᐋᖅᑭᐅᒪᑎᑦᑎᔨᐅᑎᓪᓗᒍ ᓄᓇᕗᒻᒧᑦ. ᐱᓕᕆᖃᑎᒋᓚᐅᖅᐸᕋ ᓰᓚ 

ᒪᒃᕘᓴᓐ ᐋᖅᑭᐅᒪᑎᑦᑎᔨᒧᑦ ᐃᑲᔪᖅᑎᒋᔭᐅᓪᓗᖓ ᓄᕕᐱᕆ 2022 ᐊᒻᒪ ᒪᐃ 2023 ᐊᑯᓐᓂᖓᓂ. 

 
ᑭᓱᑦ ᐱᕋᔭᖕᓂᐅᖕᒪᖔᑕ 

 
ᒪᓕᒃᖢᒍ ᐊᒡᒍᖅᓯᒪᓂᓕᒃ 38(1) ᐱᖁᔭᕐᒥ, ᐱᕋᔭᖕᓂᖅ ᓇᓗᓇᐃᖅᑕᐅᓯᒪᕗᖅ ᓇᓕᐊᑐᐃᓐᓇᖅ 

ᐱᓕᕆᐊᖑᓐᓂᖅᐸᑦ ᐃᖅᑲᓇᐃᔭᖅᑎᒧᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᑎᓪᓗᒍ ᐱᔪᓐᓇᕐᓂᕆᔭᐅᔪᒃᑯᑦ: 

 
(a) ᓯᖁᒥᑦᑎᔪᖅ ᐱᖁᔭᕐᒥᒃ ᒪᓕᒐᓕᐅᕐᕕᖕᒥ, ᑲᓇᑕᐅᑉ ᒪᓕᒐᓕᐅᕐᕕᒡᔪᐊᖓᓂ ᐅᕝᕙᓘᓐᓃᑦ 

ᒪᓕᒐᓕᐅᖅᑎᑦ ᑲᓇᑕᒥ ᐅᑭᐅᖅᑕᖅᑐᒥᓘᓐᓃᑦ ᐊᕕᒃᑐᖅᓯᒪᔪᓂ, ᐅᕝᕙᓘᓐᓃᑦ ᒪᓕᒐᐃᑦ 
ᓇᓕᐊᖕᓂᑐᐃᓐᓇᖅ ᐱᖁᔭᕐᒥ ᐋᖅᑭᒃᑕᐅᔪᑦ; 

 
(b) ᒪᓕᑦᑎᐊᙱᑦᑐᑦ ᑎᓕᐅᕆᔾᔪᑕᐅᔪᓄᑦ ᒥᓂᔅᑕᒧᑦ ᐋᖅᑭᒃᑕᐅᔪᓂᒃ, ᒥᓂᔅᑕ ᑲᒪᒋᔭᒃᓴᓕᒃ 

ᑮᓇᐅᔭᓂᒃ ᐊᐅᓚᑦᑎᓂᕐᒧᑦ ᐱᖁᔭᕐᒥᒃ, ᐅᕝᕙᓘᓐᓃᑦ ᑮᓇᐅᔭᓂᒃ ᐊᐅᓚᑦᑎᔨᑦ ᑲᑎᒪᔨᖏᓐᓂᒃ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐊᐅᓚᑦᑎᓂᖅ ᐅᕝᕙᓘᓐᓃᑦ ᑭᒃᑯᑐᐃᓐᓇᓄᑦ ᐱᖁᑎᒋᔭᐅᔪᑦ 
ᐱᔾᔪᑎᒋᓪᓗᒋᑦ ᐃᖅᑲᓇᐃᔭᖅᑎᐅᑉ ᑲᒪᒋᔭᖏᑦ; 

 
(c) ᐊᑐᕐᓂᕐᓗᒡᓗᓂ ᑭᒃᑯᓕᒫᑦ ᑮᓇᐅᔭᖁᑎᖏᓐᓂᒃ ᐅᕝᕙᓘᓐᓃᑦ ᑭᒃᑯᓕᒫᑦ ᐱᖁᑎᖏᓐᓂᒃ; 

 
(d) ᐊᐅᓚᑦᑎᑦᑎᐊᖅᓯᒪᙱᓪᓗᓂ ᑭᒃᑯᑐᐃᓐᓇᑦ ᐱᖁᑎᖏᓐᓂᒃ ᐅᕝᕙᓘᓐᓃᑦ ᐃᑲᔫᑎᒃᓴᖏᓐᓂᒃ 

ᐃᖅᑲᓇᐃᔭᖅᑎᐅᑉ ᑲᒪᒋᔭᒃᓴᖏᓐᓂᒃ, ᐅᑯᓂᖓᓗ ᖃᓄᐃᓕᐅᕈᑕᐅᔪᑦ ᐅᕝᕙᓘᓐᓃᑦ 
ᖃᓄᐃᓕᐅᕈᑕᐅᙱᑦᑐᑦ ᐅᔾᔨᖅᓱᙱᓪᓗᓂ ᐱᔮᕆᓗᓂᓘᓐᓃᑦ ᖁᔭᓈᖅᓯᓂᖓᓂᒃ 
ᓇᓗᓇᙱᓪᓗᓂ ᐊᐅᓚᑦᑎᐊᕈᑎᓄᑦ ᑭᒃᑯᑐᐃᓐᓇᑦ ᐱᖁᑎᖏᓐᓂᒃ ᐅᕝᕙᓘᓐᓃᑦ 
ᐃᑲᔫᑎᒃᓴᖏᓐᓂᒃ; 

 
(e) ᐸᒡᕕᓵᕆᓗᓂ ᐅᕝᕙᓘᓐᓃᑦ ᐅᖃᐱᓗᒡᓗᓂ ᐋᓐᓂᖅᓯᓗᓂᓘᓐᓃᑦ ᑭᒃᑯᑐᐃᓐᓇᓂᒃ ᐃᓄᖕᓂᒃ 

ᐃᖅᑲᓇᐃᔭᖅᑎᐅᙱᑦᑐᒥᒃ ᐅᕝᕙᓘᓐᓃᑦ ᓱᕋᐃᓗᓂ ᐃᓄᖕᓄᑦ ᐅᕝᕙᓘᓐᓃᑦ ᑳᓐᑐᓛᕆᔭᐅᔫᑉ 
ᐱᔪᓐᓇᐅᑎᖏᓐᓂᒃ ᑭᒃᑯᑐᐃᓐᓇᕐᓄᑦ ᐃᓄᖕᓄᑦ ᐱᔨᑦᑎᕋᖅᑐᒧᑦ ᐱᔨᑦᑎᕋᖅᑕᐅᔪᒧᓪᓘᓐᓃᑦ 
ᐅᕝᕙᓘᓐᓃᑦ ᑐᓴᒐᒃᓴᓂᒃ ᐱᔨᑦᑎᕋᕐᓂᐅᑉ ᒥᒃᓵᓄᑦ ᑭᓱᑐᐃᓐᓇᑦᑎᐊᓂᒃ ᐱᓕᕆᕝᕕᖕᒥᙶᖅᑐᓂᒃ 

ᐅᕝᕙᓘᓐᓃᑦ ᑭᒃᑯᑐᐃᓐᓇᓄᑦ ᑎᒥᐅᔪᓄᑦ; 
 

(f) ᐱᓕᕆᓂᖅ ᐱᓕᕆᙱᓐᓂᕐᓘᓐᓃᑦ ᓴᖅᑭᑦᑎᔾᔪᑕᐅᔪᓐᓇᖅᑐᒥᒃ 
ᐊᑦᑕᕐᓇᖅᑐᒧᐊᕈᑕᐅᔪᓐᓇᕐᓗᑎᒃ ᐃᓅᓯᕐᒧᑦ, ᖃᓄᐃᙱᑦᑎᐊᕈᓯᕐᒧᑦ 
ᐊᑦᑕᕐᓇᖅᑐᒧᐊᖅᑕᐃᓕᓂᕐᒧᓪᓗ ᐃᓄᖕᓄᑦ, ᐃᓄᓕᒫᓄᑦ, ᐃᓛᒃᑰᖅᑐᓄᓪᓘᓐᓃᑦ 
ᓇᖕᒥᓂᕆᔭᐅᔪᓄᑦ, ᐅᕝᕙᓘᓐᓃᑦ  

ᐊᕙᑎᑦᑎᓐᓄᑦ, ᐊᑦᑕᕐᓇᙱᓪᓗᓂ ᐃᖅᑲᓇᐃᔭᖅᑎᑦ ᐱᓕᕆᑎᓪᓗᒋᑦ ᐱᓕᕆᐊᖏᓐᓂᑦ 
ᐊᐅᓚᓐᓂᖏᓪᓘᓐᓃᑦ; 

 
(g) ᐱᕐᔪᐊᕌᓗᖕᒥ ᓱᕋᐃᓗᓂ ᐱᒻᒪᕆᐅᒋᔭᐅᔪᓂᒃ ᐃᓕᖅᑯᓯᑦᑎᐊᕙᒋᔭᐅᔪᓂᒡᓗ; 

 
(h) ᖃᓄᑐᐃᓐᓇᖅ ᐊᑭᒋᐊᖅᑐᖃᖅᐸᑦ ᐃᖅᑲᓇᐃᔭᖅᑎᒧᑦ ᐅᕝᕙᓘᓐᓃᑦ ᐊᓯᐊᓄᑦ ᐃᓄᖕᒧᑦ; 

 
(i) ᑐᒃᓯᕋᖅᑐᖃᖅᐸᑦ, ᖃᓄᐃᓕᐅᖁᔨᓗᓂ ᐅᕝᕙᓘᓐᓃᑦ ᑎᓕᐅᕆᓗᓂ ᐊᖓᔪᖅᑳᕆᔭᖅ, 

ᐊᐅᓚᑦᑎᔨᒻᒪᕆᐅᔪᕐᓘᓐᓃᑦ ᐃᖅᑲᓇᐃᔭᖅᑎᒧᑦ ᐃᖅᑲᓇᐃᔭᖅᑎᒥᓪᓘᓐᓃᑦ ᐊᓯᒥᓄᑦ ᐃᓄᖕᒧᑦ 
ᐱᑦᑎᐊᙱᖁᔭᐅᓗᓂ ᖁᓛᓂ ᐅᖃᐅᓯᐅᔪᒥᑦ. 

 
ᖃᓄᖅ ᓴᖅᑭᑦᑎᔪᓐᓇᕐᒪᖔᑕ ᐱᑦᑎᐊᙱᓴᒃᑐᖃᖅᑎᓪᓗᒍ 

 
ᐊᒡᒍᖅᓯᒪᓂᓕᒃ 40(1) ᐱᖁᔭᕐᒥ ᐋᖅᑭᒃᓯᔾᔪᑕᐅᓲᖑᖕᒪᑦ ᐃᖅᑲᓇᐃᔭᖅᑎᐅᑉ ᐱᓕᕆᐊᒃᓴᖏᓐᓂᒃ 

ᒪᓕᒋᐊᖃᕐᓗᓂᒋᓪᓗ ᐱᑦᑎᐊᙱᓐᓂᐅᑐᐃᓐᓇᕆᐊᓕᖕᒥᒃ ᐅᖃᐅᓯᖃᕈᒪᔪᖃᖅᐸᑦ. ᓴᖅᑭᑦᑎᔪᖃᓚᐅᙱᓐᓂᖓᓂ, 

ᐃᖅᑲᓇᐃᔭᖅᑎ ᓯᕗᓪᓕᕐᒥ ᐱᓇᔪᒐᓱᑦᑎᐊᕆᐊᖃᖅᐳᖅ ᐅᖃᐅᓯᕆᓂᐊᖅᑕᒥᓂᒃ ᐱᔪᓐᓇᐅᑎᖃᖅᑎᐅᔪᓄᑦ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂ. ᐅᑯᐊ ᐱᖃᓯᐅᑎᔪᓐᓇᖅᑐᑦ: 

 
• ᐊᐅᓚᑦᑎᔨᒻᒪᕆᖏᑦ; 

• ᒥᓂᔅᑕᒧᑦ ᑐᒡᓕᕆᔭᖏᑦ ᐅᕝᕙᓘᓐᓃᑦ ᐊᖓᔪᖅᑳᖏᓐᓄᑦ; 

• ᒥᓂᔅᑕᐅᑉ ᑐᒡᓕᐊ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ; ᐊᒻᒪ 

• ᐊᓯᖏᑦ ᒥᓂᔅᑕᐅᑉ ᑐᒡᓕᖏᑦ ᓈᒻᒪᒐᓱᒋᔭᖏᑦ. 
 
ᓇᓗᓇᐃᖅᑕᐅᓯᒪᔪᑦ ᐊᒡᒍᖅᓯᒪᓂᓕᖕᒥ 40(5) ᐱᖁᔭᕐᒥ, ᐃᖅᑲᓇᐃᔭᖅᑎᒥᒃ ᐅᖃᐅᓯᖃᖅᑐᖃᕈᓐᓇᖅᑐᖅ 

ᖃᓄᑐᐃᓐᓇᖅ ᐱᕋᔭᒃᑐᒥᒃ ᖃᐅᔨᔪᖃᕐᓂᖅᐸᑦ ᑭᒃᑯᑐᐃᓐᓇᓄᑦ ᐊᓯᖏᓐᓄᑦ ᐃᓄᖕᓄᑦ ᐅᒃᐱᕈᓱᑦᑎᐊᖅᐸᑕ 

ᐅᖃᐅᓯᖃᕆᐊᖃᕐᓂᖏᓐᓂᒃ ᐃᓅᓯᕆᔭᒧᑦ ᖁᐊᖅᓵᕐᓇᖅᑐᒃᑰᕈᑕᐅᓕᒑᒃᐸᑦ, 

ᐋᓐᓂᐊᖃᕐᓇᙱᑦᑐᓕᕆᔾᔪᑎᖏᓐᓄᑦ, ᐊᑦᑕᕐᓇᖅᑕᐃᓕᒪᔾᔪᑎᖏᓐᓄᓪᓘᓐᓃᑦ ᐃᓄᖕᒧᑦ ᐅᕝᕙᓘᓐᓃᑦ 

ᖁᐊᖅᓵᕐᓇᖅᑐᒧᐊᖅᑎᑦᑎᓕᒑᒃᐸᑦ ᐱᖁᑎᒋᔭᐅᔪᒧᑦ ᐊᕙᑎᒧᓪᓘᓐᓃᑦ. 

 
ᐃᒪᐃᑉᐸᑦ, ᐅᓪᓗᑦ 30 ᐊᓂᒍᖅᐸᑕ ᐱᑦᑎᐊᙱᓐᓂᐅᔪᒥᒃ ᐅᖃᐅᓯᖃᖅᑐᖃᓚᐅᖅᑎᓪᓗᒍ 

ᐱᔪᓐᓇᐅᑎᖃᖅᑐᖃᙱᓪᓗᓂᓗ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᐱᒋᐊᖅᑎᑦᑎᑦᑎᐊᖅᓯᒪᙱᓐᓂᖏᓐᓂᒃ 

ᖃᐅᔨᓴᕆᐊᓕᖕᒥᒃ ᐋᖅᑭᒋᐊᖅᓯᓂᕐᒥᓪᓗ, ᑕᐃᒪᓕ ᐋᖅᑭᐅᒪᑎᑦᑎᔨᒧᑦ ᐅᖃᕐᕕᐅᔭᕆᐊᖃᓕᕋᔭᖅᐳᖅ. ᒫᓐᓇᐅᔪᖅ, 

ᐋᖅᑭᐅᒪᑎᑦᑎᔨ ᖃᐅᔨᓴᖅᑎᑦᑎᓯᒋᐊᖃᑦᑕᕐᓂᐊᖅᐳᖅ, ᐃᖅᑲᖅᑐᖅᑕᐅᔾᔪᑎᒃᓴᖃᕐᒪᖔᑦ 

ᑐᑭᓯᓇᓱᐊᓚᐅᖅᖢᑎᐅᒐᔪᒃᑐᑦ ᐅᖃᐅᓯᐅᔪᖅ ᓇᓗᓇᐃᖅᑕᐅᖁᓪᓗᒍ, ᓇᓗᓇᕈᓐᓃᖅᐸᑦ, 

ᐱᑦᑎᐊᙱᓐᓂᕋᖅᑕᐅᓕᖅᐸᒃᖢᓂ. ᐊᓯᐊᒍᓪᓕ, ᐋᖅᑭᐅᒪᑎᑦᑎᔨ ᐃᒪᐃᓕᐅᕈᓐᓇᖅᐳᖅ: 

• ᐋᖅᑭᒃᓯᓇᓱᒃᐸᒡᓗᓂ ᐊᑲᐅᙱᓕᐅᕈᑎᑕᖃᓕᕌᖓᑦ; 

• ᐊᑲᐅᙱᓕᐅᕈᑕᐅᔪᖅ ᐅᖃᐅᓯᕆᕙᒡᓗᒍ ᐊᑲᐅᙱᓕᐅᕈᑎᒧᑦ 
ᐋᖅᑭᒋᐊᕈᑕᐅᒃᑲᓐᓂᕈᓐᓇᕐᓗᓂ; 

• ᓯᕗᓪᓕᕐᒥ ᖃᐅᔨᓇᓱᒃᑐᖃᓚᐅᖅᑎᓪᓗᒍ, ᐃᓱᒪᓕᐅᕆᔨᐅᓂᐊᖅᐳᖅ  
ᖃᐅᔨᓴᖅᑕᐅᒋᐊᖃᙱᓐᓂᖓᓂ ᓈᒻᒪᙱᓐᓂᖓᓂᒡᓘᓐᓃᑦ ᑕᐃᒪᐃᓐᓂᖓᓄᓪᓗ 
ᖃᐅᔨᓴᖅᑕᐅᔪᓐᓃᕐᓗᓂ; ᐅᕝᕙᓘᓐᓃᑦ 

 
• ᑕᒪᓐᓇ ᑲᒪᒋᔭᐅᑎᓪᓗᒍ ᐊᓯᖏᓐᓄᑦ ᐱᔪᓐᓇᐅᑎᖃᖅᑐᓄᑦ. 

ᐋᖅᑭᐅᒪᑎᑦᑎᔨ ᐊᔾᔨᒌᙱᑦᑐᓂᒃ ᖃᐅᔨᓴᖁᔨᔪᓐᓇᕐᓂᖃᖅᐳᖅ ᐊᒻᒪ ᓇᓗᓇᐃᕈᑎᓂᒃ ᑲᑎᖅᓱᐃᔪᓐᓇᕐᓗᓂ 

ᐅᑯᓂᖓ ᐃᓚᖃᖅᑐᓂᒃ, ᑭᓯᐊᓂ ᑭᒡᓕᖃᙱᖦᖢᑎᒃ, ᖃᐃᖁᔨᔪᓐᓇᕐᓂᖃᖅᐳᖅ ᑕᐅᑐᒃᑎᓂᒃ ᐊᒻᒪ 

ᓇᓗᓇᐃᕈᑎᒃᓴᖏᓐᓂᒃ ᑐᓂᓯᕙᒡᓗᓂ, ᐊᒻᒪ ᑎᑎᖅᑲᓂᒃ ᐱᔭᕆᐊᖃᖅᑐᓂᒃ ᓴᖅᑭᑦᑎᔪᓐᓇᕐᓗᓂ. ᐋᖅᑭᐅᒪᑎᑦᑎᔨ 

ᐃᒪᐃᓕᐅᕈᓐᓇᕆᕗᖅ, ᖃᐅᔨᓴᖅᑐᖃᖅᑎᓪᓗᒍ, ᑭᐊᑐᐃᓐᓇᐅᑉ ᐃᒡᓗᕐᔪᐊᖓᓄᑦ ᐃᓯᕈᓐᓇᖅᐳᖅ 

ᐱᓕᕆᕝᕕᒋᔭᐅᔪᒧᑦ ᐅᕝᕙᓘᓐᓃᑦ ᓄᓇᕗᑦ ᒐᕙᒪᒃᑯᑦ ᑎᒥᖓᓄᑦ. ᐋᖅᑭᐅᒪᑎᑦᑎᔨ ᐃᓱᒪᓕᐅᕆᓂᐊᖅᐳᖅ 

ᖃᐅᔨᓴᖅᑐᖃᕐᓂᐊᕐᒪᖔᑦ ᐃᒻᒥᒃᑰᕐᓗᑎᒃ ᐅᕝᕙᓘᓐᓃᑦ ᐃᓄᓕᒫᓅᖓᓗᑎᒃ. ᐊᖓᔪᖅᑳᕆᔭᐅᔪᖅ 

ᐱᓕᕆᖃᑕᐅᔭᕆᐊᖃᖅᐳᖅ ᐊᒻᒪ ᓇᓗᓇᐃᖅᓯᕙᒡᓗᓂ ᐃᖅᑲᓇᐃᔭᖅᑎᖏᑦ ᐱᓕᕆᖃᑎᒌᒋᐊᖃᕐᓂᖏᓐᓂᒃ 

ᖃᐅᔨᓴᖅᑎᓪᓗᒍ ᐋᖅᑭᐅᒪᑎᑦᑎᔨ. ᑕᐃᒪᐃᓕᐅᙱᑦᑐᑦ ᐱᖁᔭᕐᒥᒃ ᓱᕋᐃᓂᐊᖅᐳᑦ ᐊᑭᓖᑎᑕᐅᔪᓐᓇᕐᓗᑎᓪᓗ  

$10,000−ᒧᑦ ᑎᑭᓪᓗᒍ. ᐃᖅᑲᓇᐃᔭᖅᑎ ᑐᑭᓯᒋᐊᕈᑎᒃᓴᓂᒃ ᓴᖅᑭᑦᑎᔭᕆᐊᖃᖅᐳᖅ ᐋᖅᑭᐅᒪᑎᑦᑎᔨᒧᑦ 

ᑐᒃᓯᕋᖅᑕᐅᔪᓂᒃ. ᑐᓂᓯᙱᒃᑯᑎᒃ ᐱᖁᔭᕐᒥᒃ ᓱᕋᐃᓂᐊᖅᐳᑦ ᐊᑭᓖᑎᑕᐅᔪᓐᓇᕐᓗᑎᓪᓗ $5,000-ᒧᑦ ᑎᑭᓪᓗᒍ. 

 
ᓴᐳᔾᔭᐅᓯᒪᓂᖅ ᐊᑭᒋᐊᖅᑕᐅᓂᕐᒧᑦ 

 
ᐱᖁᔭᖅ  ᐅᖃᖅᓯᒪᖕᒪᑦ ᐃᖅᑲᓇᐃᔭᖅᑎ ᖃᓄᑐᐃᓐᓇᖅ ᐊᑭᓂᐊᖅᑕᐅᔭᕆᐊᖃᙱᑦᑐᖅ 

ᐊᑭᒋᐊᖅᑕᐅᔭᕆᐊᖃᙱᑦᑐᕐᓘᓐᓃᑦ ᓴᖅᑭᑦᑎᓂᐊᖅᑎᓪᓗᒍ. ᐊᑭᒋᐊᖅᓯᓂᖅ ᐊᓯᒥᓂᒃ ᐅᑯᓂᖓ ᐃᓚᖃᖅᐳᖅ: 

 
"ᖃᓄᑐᐃᓐᓇᖅ ᐱᓕᕆᐊᖑᔪᑦ, ᑲᑉᐱᐊᓵᕆᔪᖃᕐᓗᓂ ᐅᕝᕙᓘᓐᓃᑦ 

ᓄᖅᑲᖅᑎᑦᑎᔪᒪᓂᕋᕐᓗᓂ, ᐊᑦᑎᒃᓯᒋᐊᖅᑎᑦᑎᓗᓂ, ᐊᓂᑦᑎᓗᓂ, 

ᖁᔭᓈᖅᓯᓗᓂ, ᐃᓕᕋᑦᑖᕐᓗᓂ, ᑎᓕᐅᕆᓗᓂ, ᐲᖅᑎᑦᑎᓪᓗᓂ, ᑳᑦᑐᓛᒥᒃ 

ᐲᖅᑎᑦᑎᓗᓂ ᐃᓄᒃ ᐱᓕᕆᔨᐅᓗᓂ ᐱᔾᔪᑎᖃᙱᓪᓗᓂ, ᐱᒋᐊᖅᑎᑦᑎᓗᓂ 

ᐃᖅᑲᖅᑐᐃᕕᖕᒧᐊᖅᑎᑦᑎᓗᓂ ᑮᓇᔭᐅᑎᒍᑦ ᐊᑭᓖᖁᔨᓗᓂ 

ᐊᓯᐊᓂᒡᓘᓐᓃᑦ ᓱᒋᐊᖅᑕᐅᑎᑦᑎᓗᓂ ᐅᕝᕙᓘᓐᓃᑦ ᐃᓄᖕᒥᒃ 

ᐊᔾᔨᒋᔭᐅᑎᑦᑎᙱᓪᓗᓂ ᐱᑦᑎᐊᙱᓐᓂᕐᒥᒃ ᐅᖃᐅᓯᖃᕐᓂᖓᓄᑦ ᑖᔅᓱᒧᖓ 

ᐃᓄᖕᒧᑦ ᐅᕝᕙᓘᓐᓃᑦ ᐃᓄᒃ ᖃᐅᔨᓴᖃᑕᐅᓚᐅᕐᓂᖓᓄᑦ ᓴᖅᑭᑕᐅᔪᒥᒃ 

ᐊᓯᖓᓄᑦ ᐃᓄᖕᒧᑦ." 

ᐃᖅᑲᓇᐃᔭᖅᑏᑦ ᑕᑎᖃᕈᓐᓇᖅᐳᑦ ᐋᖅᑭᐅᒪᑎᑦᑎᔨᒧᑦ ᐅᐸᒡᓗᑎᑦ ᐅᒃᐱᕈᓱᒃᑯᑎᒃ 

ᖁᐊᖅᓵᕐᓇᖅᑐᒦᑎᑕᐅᓂᖏᓐᓂᒃ; ᐱᓕᕆᕝᕕᒋᔭᐅᔪᒥ ᖁᐊᖅᓵᕐᓇᖅᑐᒦᑎᑕᐅᔪᖃᕐᓂᕋᐃᔪᒥ 

ᐅᖃᐅᓯᐅᔪᖃᖅᑐᖃᖅᑳᕆᐊᖃᙱᑦᑐᖅ. ᐋᖅᑭᐅᒪᑎᑦᑎᔨ ᐅᖃᐱᓗᒃᑐᖃᖅᐸᑦ ᖃᐅᔨᓴᕆᐊᖃᕋᔭᖅᐳᖅ 

ᑕᐃᒪᓐᓇᑦᑕᐅᖅ ᐱᑦᑎᐊᙱᑦᑐᖃᕐᓂᖓᓂᒃ ᐅᖃᐅᓯᐅᔪᖃᖅᐸᑦ ᖃᐅᔨᓴᕐᓂᕆᕙᒃᑕᒥᓂᒃ. 

ᐋᖅᑭᐅᒪᑎᑦᑎᔨ ᐅᖃᐱᓘᑕᐅᔪᒥᒃ ᐱᔭᕇᖅᓯᒃᐸᑦ ᐋᖅᑭᒋᐊᖅᑕᐅᓂᖓ ᐱᓪᓚᕆᐅᓂᖓᓂᒃ, 

ᐃᓂᖅᑎᖅᑕᐅᔭᕆᐊᖃᓕᕋᔭᖅᐳᖅ ᑕᐃᓐᓇ ᐃᓄᒃ ᖃᓄᐃᓕᐅᖅᓯᔪᕕᓂᖅ ᖁᐊᖅᓵᕐᓇᖅᑐᒦᑎᑦᑎᓪᓗᓂ 

ᐊᓯᖏᓐᓂᒡᓗ ᐱᓕᕆᓗᓂ ᐋᖅᑭᐅᒪᑎᑦᑎᔨᐅᑉ ᐊᑐᖁᔭᖏᓐᓂᒃ ᐃᓄᖕᒧᑦ ᐅᖃᐱᓗᒃᑐᒧᑦ ᐊᓯᐅᔨᔭᐅᔪᑦ 

ᓱᕋᒃᑕᐅᔪᓪᓘᓐᓃᑦ ᑲᒪᒋᔭᐅᓗᑎᒃ. ᐊᑭᓕᒐᒃᓴᖅᑕᖃᕈᓐᓇᖅᑐᖅ ᐃᒪᓐᓇᑎᒋ 

$10,000.00 ᐊᑭᒋᐊᕐᓂᕐᒧᑦ. 
 
ᐊᓯᖏᑦ ᐋᖅᑭᐅᒪᑎᑦᑎᔨᒧᑦ ᐊᑐᖁᔭᐅᔪᑦ ᐱᓕᕆᐊᖑᙱᑉᐸᑕ, ᐊᖓᔪᖅᑳᕆᔭᐅᔪᖅ ᐊᒻᒪ ᒥᓂᔅᑕ 

ᐊᔪᕆᖅᓲᔾᔨᓯᒪᔪᒥᒃ ᑐᓂᓯᔭᕆᐊᖃᖅᐳᑦ ᐋᖅᑭᐅᒪᑎᑦᑎᔨᒧᑦ ᐊᓯᖏᓐᓂᒡᓗ ᖃᓄᐃᓕᐅᕈᑕᐅᔪᓐᓇᖅᑐᓂᒃ 

ᐅᖃᖅᓯᒪᓗᓂ, ᐱᑕᖃᖅᐸᑦ, ᐱᓕᕆᐊᖑᓂᐊᖅᐳᑦ ᐊᑐᖁᔭᐅᔪᑦ ᑲᒪᒋᔪᒪᓪᓗᒋᑦ. 

 
ᑐᑭᓯᒋᐊᒃᑲᓂᕈᒪᒍᕕᑦ ᐋᖅᑭᐅᒪᑎᑦᑎᔨᐅᑉ ᐱᓕᕆᐊᒃᓴᖏᑦᑕ ᒥᒃᓵᓄᑦ ᓇᓂᔭᐅᔪᓐᓇᖅᑐᑦ ᓄᓇᕗᑦ ᒐᕙᒪᒃᑯᑦ 

ᐃᑭᐊᖅᑭᕕᖓᓂ: 

 

https://www.gov.nu.ca/human-resources/information/ethics-officer 
 
 

2022-2023 ᑭᒡᓕᓯᓂᐊᕈᑎᑦ 
 
ᓴᖅᑭᑕᐅᔪᑦ 

 
ᖁᓛᓂ ᐅᖃᖅᓯᒪᖕᒪᑦ, ᐃᖅᑲᓇᐃᔭᖅᑏᑦ ᐱᓕᕆᕝᕕᖕᒥᓂ ᐱᑦᑎᐊᙱᑦᑐᖃᖅᐸᑦ ᐅᖃᐅᓯᖃᕆᐊᖃᕐᓂᖏᓐᓂᒃ 

ᐋᖅᑭᐅᒪᑎᑦᑎᔨᒧᑦ ᑐᓴᖅᑎᑦᑎᓚᐅᙱᓐᓂᖏᓐᓂᒃ. ᐱᓕᕆᕝᕕᖕᒥ ᐱᓕᕆᔩᑦ ᖃᐅᔨᒃᑲᐃᔭᕆᐊᖃᖅᐳᑦ 

ᐋᖅᑭᐅᒪᑎᑦᑎᔨᒥᒃ ᑖᒃᑯᓇᓂ ᐱᓕᕆᕝᕕᖕᒥ ᓴᖅᑭᑕᐅᔪᓂᒃ, ᑭᓯᐊᓂ ᐋᖅᑭᐅᒪᑎᑦᑎᔨ 

ᖃᐅᔨᓴᕈᓐᓇᕐᕕᖃᙱᒻᒪᑦ ᑭᓯᐊᓂ ᓴᖅᑭᑕᐅᓚᐅᖅᑎᓪᓗᒍ ᐋᖅᑭᐅᒪᑎᑦᑎᔨᒧᑦ, ᐅᓪᓗᑦ 30 

ᐊᓂᒍᓚᐅᖅᑎᓪᓗᒋᑦ ᐱᓕᕆᕝᕕᖕᒥ ᓴᖅᑭᑕᐅᓚᐅᖅᑎᓪᓗᒍ. 

 
ᑭᒡᓕᓯᓂᐊᖅᑕᐅᓯᒪᔪᑦ ᔭᕗᕆ ᓲᓄ Q.C., ᐊᐃᕆᓕ 2022-ᒥ ᓄᕕᐱᕆ 2022−ᒧᑦ 

 
7-ᖑᓚᐅᖅᐳᑦ ᐅᖃᐅᓯᐅᔪᑦ ᐋᖅᑭᐅᒪᑎᑦᑎᔨᒧᑦ, ᐃᓚᒋᔭᐅᓪᓗᑎᒃ ᑎᓴᒪᑦ ᑲᔪᓯᑎᑕᐅᓚᐅᖅᑐᑦ ᐊᕐᕌᓂᓂ. 

 
ᐱᕋᔭᖕᓂᐅᔪᒥᒃ ᖃᐅᔨᔭᐅᔪᖃᓚᐅᙱᑦᑐᖅ ᒪᕐᕉᖕᓂ ᐅᖃᐅᓯᐅᔫᖕᓂ. 

 
ᐋᖅᑭᐅᒪᑎᑦᑎᔨ ᖃᐅᔨᓴᖁᔨᓚᐅᙱᓚᖅ ᐱᖓᓱᓂᒃ ᓴᖅᑭᑕᐅᔪᓂᒃ ᐱᔾᔪᑎᒋᓪᓗᒍ ᓈᒻᒪᓚᐅᙱᒻᒪᑦ 

ᑭᒡᓕᒋᑎᑕᐅᔪᒧᑦ ᐊᒻᒪ ᖃᐅᔨᓴᖅᑕᐅᓪᓗᑎᒃ ᒪᕐᕉᒃ ᓴᖅᑭᑕᐅᔫᒃ 

http://www.gov.nu.ca/human-resources/information/ethics-officer


11 

110227.167657.SPM.23896885.6 

 

ᓄᖅᑲᖅᑎᑕᐅᑲᐃᓐᓇᖅᑐᑦ ᖃᐅᔨᓴᖅᑕᐅᓚᐅᕐᒪᑕ ᓯᓚᑖᓃᑦᑐᓄᑦ. 
 
 

ᑭᒡᓕᓯᓂᐊᖅᑎᑦ ᓰᓚ ᒪᒃᕘᓴᓐ ᐊᒻᒪ ᓵᓐᑐᕋ ᒪᑲᓐᔨ, ᓄᕕᐱᕆ 2022-ᒥ ᒫᑦᓯ 2023−ᒧᑦ 

 
ᐊᑕᐅᓯᕐᒥᒃ ᐅᖃᐅᓯᐅᔪᖃᓚᐅᖅᐳᖅ ᐱᕋᔭᒍᑕᐅᔪᒥᒃ ᒪᓕᒡᓗᒍ ᐊᒡᒍᖅᓯᒪᓂᓕᒃ 40(2) ᐱᖁᔭᕐᒥ. 7-

ᖑᓚᐅᖅᑐᑦ ᐅᖃᐅᔾᔭᐅᔪᒪᓚᐅᖅᑐᑦ ᐱᖁᔭᐅᑉ ᐊᑖᓂ s.39(3). 

 
7-ᖑᔪᓂᑦ ᑐᒃᓯᕋᖅᑐᓂᑦ ᐅᖃᐅᔾᔪᖅᑕᐅᓂᕐᒧᑦ, ᐱᖓᓱᑦ ᓄᓇᕗᑦ ᒐᕙᒪᒃᑯᓐᓂᙶᙱᑦᑐᑦ 

ᐃᖅᑲᓇᐃᔭᖅᑎᐅᙱᑦᑐᑦ, ᑕᐃᒪᐃᒻᒪᑦ ᐃᓱᒫᓘᑎᖏᑦ ᓯᓚᑖᓃᓚᐅᖅᐳᑦ ᐋᖅᑭᐅᒪᑎᑦᑎᔨᐅᑉ 

ᐱᓕᕆᐊᖏᓐᓄᑦ. 

 
ᐊᑕᐅᓯᖅ ᑐᒃᓯᕋᐅᑕᐅᓚᐅᖅᑐᖅ ᐃᖅᑲᓇᐃᔭᖅᑎᒧᑦ ᑐᓂᓯᓚᐅᖅᑐᖅ ᐊᒥᓱᓂᒃ ᑎᑎᖅᑲᓂᒃ 

ᐋᖅᑭᐅᒪᑎᑦᑎᔨᒧᑦ, ᑭᓯᐊᓂ ᐃᓱᒫᓘᑕᐅᔪᑦ ᓴᖅᑭᑕᐅᔪᑦ ᐱᔾᔪᑎᖃᖅᑐᑦ ᐸᓯᒃᖠᕈᑕᐅᔪᓂᒃ ᓈᒻᒪᙱᑦᑐᒃᑯᑦ 

ᐱᓕᕆᓂᕐᒥᒃ ᐃᖅᑲᓇᐃᔭᕐᕕᖕᒥ, ᓱᓕᙱᑉᐸᑦ, ᐱᕋᔭᖕᓂᕆᔭᐅᔪᖅ. ᑕᐃᒪᐃᒻᒪᑦ, ᑖᒃᑯᐊ ᐃᓱᒫᓘᑕᐅᔪᑦ 

ᐊᐅᓚᑕᐅᕝᕕᒋᔭᖓᓂ ᐋᖅᑭᐅᒪᑎᑦᑎᔨᐅᑉ ᐃᓗᐊᓃᓐᓇᔭᙱᑦᑐᑦ. 

 
ᐊᑕᐅᓯᕐᒥᒃ ᑐᒃᓯᕋᖅᑐᖃᓚᐅᖅᑐᖅ ᐋᖅᑭᐅᒪᑎᑦᑎᔨᒃᑯᑦ ᑎᑎᕋᕐᕕᖓᓄᑦ ᐱᔾᔪᑎᒋᓪᓗᒍ ᐱᓕᕆᔾᔪᓯᖅ 

ᓴᖅᑭᑦᑎᓂᐊᕐᓗᓂ, ᐊᒻᒪ ᑲᙳᓇᖅᑐᓂᒃ ᐅᖃᐅᔾᔪᖅᓱᐃᓂᖅ ᐊᑐᐃᓐᓇᕈᖅᑎᑕᐅᓚᐅᖅᐳᖅ, ᑭᓯᐊᓂ 

ᓴᖅᑭᑕᐅᔪᖃᓚᐅᙱᑦᑐᖅ ᐃᖅᑲᓇᐃᔭᖅᑎᒧᑦ ᒪᓕᒡᓗᒍ ᑎᑎᕋᖅᓯᒪᓂᓕᒃ 40(2) ᐱᖁᔭᕐᒥ. 

 
ᒪᕐᕈᐃᓕᖓᔪᒃᑯᑦ, ᓯᕗᓪᓕᕐᒥᑦ ᑐᒃᓯᕋᓚᐅᖅᑎᓪᓗᒋᑦ ᐅᖃᐅᔾᔪᖅᑕᐅᓂᕐᒧᑦ, ᐃᖅᑲᓇᐃᔭᖅᑏᑦ 

ᑭᐅᓚᐅᙱᑦᑐᑦ ᑐᒃᓯᕋᐅᑕᐅᔪᓄᑦ ᐋᖅᑭᐅᒪᑎᑦᑎᔨᒥᑦ ᑐᑭᓯᒋᐊᒃᑲᓐᓂᕈᒪᓪᓗᑎᒃ. 

 
ᐅᖃᐅᓯᖃᕐᓂᖅ ᑕᒻᒪᖅᑐᒥᒃ ᐱᓕᕆᔪᒥᒃ ᑐᓐᓂᖅᑯᑕᐅᓚᐅᖅᐳᖅ ᖃᐅᔨᓴᖅᑕᐅᖁᔭᐅᓪᓗᓂ ᐱᖓᔪᖓᓂ 

ᐱᓕᕆᖃᑕᐅᔪᒧᑦ ᐱᔾᔪᑎᒋᓪᓗᒍ ᐊᔪᕐᓇᕐᓂᖓ 2023-2024 ᑮᓇᐅᔭᓕᕆᓐᓇᖅ ᐊᕐᕌᒍ ᐱᒋᐊᓵᖅᑎᓪᓗᒍ. 

ᑐᓴᖅᑕᐅᔪᒃᓴᐃᑦ ᐱᔾᔪᑎᓖᑦ ᑖᔅᓱᒥᖓ ᐅᓂᒃᑲᐅᓯᕐᒥᒃ ᖃᓄᑐᐃᓐᓇᕐᓗ ᖃᓄᐃᓕᐅᖁᔭᐅᓯᒪᔪᓂᒃ ᓴᖅᑭᑦᑐᓂᒃ 

ᑕᕝᕙᙵᑦ ᐅᓂᒃᑲᐅᓯᕐᒥ ᐃᓚᓕᐅᔾᔭᐅᓯᒪᓪᓗᐊᖅᐳᑦ 2023-2024−ᒧᑦ ᐊᕐᕌᒍᑕᒫᑦ ᐅᓂᒃᑲᐅᓯᕐᒥ. 

 
ᖃᐅᔨᓴᖅᑕᐅᓂᖓᓄᑦ ᓇᐃᓈᖅᓯᒪᔪᑦ ᐅᓂᒃᑲᐅᓯᐅᓂᖓ 

 
2022-2023−ᒥ ᐅᓂᒃᑳᕐᓂᕐᒧᑦ ᐊᕐᕌᒍᒋᔭᐅᔪᒥ, ᐋᖅᑭᐅᒪᑎᑦᑎᔨ ᐱᓚᐅᖅᐳᖅ ᐱᖓᔪᖓᓂᙶᖅᑐᒥᒃ 

ᖃᐅᔨᓴᕐᓂᕐᒧᑦ ᐅᓂᒃᑳᒥᒃ. ᓴᖅᑭᑕᐅᓂᖓ ᖃᐅᔨᓴᖅᑕᐅᔾᔪᑕᐅᓕᓚᐅᖅᑐᖅ ᐸᓯᒃᖠᕈᑕᐅᓚᐅᖅᐳᖅ 

ᐊᐅᓚᑦᑎᑦᑎᐊᙱᓐᓂᕐᒧᑦ ᑭᒃᑯᑐᐃᓐᓇᑦ ᐱᖁᑎᖏᓐᓂᒃ ᐅᕝᕙᓘᓐᓃᑦ ᐃᑲᔫᑎᒃᓴᖏᓐᓂᒃ ᒐᕙᒪᒃᑯᑦ 

ᐱᓕᕆᐊᖏᓐᓂᒃ ᐊᒃᑐᐊᓂᓕᖕᓂᒃ. ᐊᒻᒪᓗᑦᑕᐅᖅ, ᐸᓯᒃᖠᕈᑎᑕᖃᓚᐅᖅᐳᖅ ᓯᖁᒥᑦᑎᔪᓂᑦ ᓄᓇᕗᑦ 

ᒐᕙᒪᒃᑯᖏᑦᑕ ᒪᓕᒋᐊᓕᖏᓐᓂᑦ ᐱᒻᒪᕆᐅᒋᔭᐅᔪᓂᒃ. 

 
ᐋᖅᑭᐅᒪᑎᑦᑎᔨ ᖃᐅᔨᒋᐊᕐᕕᐅᓚᐅᖅᐳᖅ ᐊᑐᓕᖁᔨᔾᔪᑎᒥᓂᒃ ᑐᓴᖅᑎᑦᑎᖁᔭᐅᓪᓗᓂ ᐅᓂᒃᑳᒥ 

ᖃᐅᔨᔭᐅᔪᑦ ᒪᓕᒃᖢᒋᑦ. ᐃᒻᒥᒧᑦ ᐊᒡᕕᐊᕈᑎᖃᖅᑐᖃᕐᓂᖓᓄᑦ, ᑭᓯᐊᓂ, ᐋᖅᑭᐅᒪᑎᑦᑎᔨ ᓄᓇᕗᑦ ᒐᕙᒪᒃᑯᑦ 

ᐃᓱᒪᒃᓴᖅᓯᐅᖁᔨᓚᐅᖅᐳᖅ ᑎᒃᑯᐊᖅᓯᓂᕐᒥᒃ ᐃᓕᖅᑯᓯᐅᔭᕆᐊᖃᖅᑐᓕᕆᔨᒥᒃ s.78(1) ᒪᓕᒃᖢᒍ ᐱᖁᔭᕐᒥ 

ᐋᖅᑭᐅᒪᑎᑦᑎᔨᒧᑦ ᐱᖁᔨᕗᖔᓕᐅᕐᓂᐊᕐᓗᓂ. 

 
ᐱᖁᔨᕗᖔᓕᐊᕆᔭᐅᔪᖅ ᑎᒃᑯᐊᖅᓯᖁᔭᐅᓪᓗᓂ ᐋᖅᑭᐅᒪᑎᑦᑎᔨᒥᒃ ᑐᓐᓂᖅᑯᑕᐅᓚᐅᖅᐳᖅ ᓄᓇᕗᑦ 

ᒐᕙᒪᒃᑯᓐᓄᑦ ᐅᓂᒃᑳᕐᓇᒥ ᐊᕐᕌᒍᒥ, ᑕᐃᒪᐃᒻᒪᑦ, ᖃᓄᑐᐃᓐᓇᖅ ᑐᑭᓯᒋᐊᒐᒃᓴᖅᑕᖃᒃᑲᓐᓂᖅᐸᑦ ᑖᒃᑯᐊ 

ᐅᓂᒃᑳᑦ ᐱᔾᔪᑎᓖᑦ ᐃᓚᓕᐅᔾᔭᐅᓯᒪᔭᕆᐊᖃᖅᐳᑦ 2023-2024−ᒥ ᐊᕐᕌᒍᓕᒫᖅᓯᐅᑦ ᐅᓂᒃᑳᒥ. 

 
ᐋᖅᑭᐅᒪᑎᑦᑎᔨ ᐱᑎᑕᐅᓚᐅᕆᕗᖅ ᑐᒡᓕᐊᓂ ᐃᓛᒃᑰᖓᔪᒥᑦ ᖃᐅᔨᓴᕐᓂᕐᒧᑦ ᐅᓂᒃᑳᒥᑦ. ᐅᓂᒃᑳᓕᐊᖅ 

ᖃᐅᔨᔾᔪᑕᐅᓚᐅᖅᐳᖅ ᐱᔾᔪᑎᒋᓪᓗᒋᑦ ᐸᓴᒋᔭᐅᔪᑦ ᐃᖅᑲᓇᐃᔭᖅᑎᒧᑦ ᐃᓚᖏᑦ ᓄᓇᕗᑦ ᒐᕙᒪᒃᑯᑦ 

ᐱᓕᕆᕝᕕᖏᑦ ᒪᓕᙱᓐᓂᖏᓐᓂᒃ ᓂᐅᕕᕐᓂᕐᒧᑦ ᐊᑐᐊᒐᕐᓂᒃ. ᐋᖅᑭᐅᒪᑎᑦᑎᔨ ᐊᑐᓕᖁᔨᔾᔪᑎᓂᒃ 

ᓴᖅᑭᑎᑦᑎᓚᐅᙱᓚᖅ ᖃᐅᔨᓴᖅᑕᐅᔪᑦ ᐅᓂᒃᑳᖓᓂ ᖃᐅᔨᔭᐅᔪᓂᒃ. 

 
ᑭᐅᔾᔪᑎᑦ ᒥᓂᔅᑕᓄᑦ 

 
2022-2023−ᒥ ᐅᓂᒃᑳᖅᐸᒡᓗᓂ, ᐋᖅᑭᐅᒪᑎᑦᑎᔨ ᐊᑐᐃᓐᓇᕈᖅᑎᑦᑎᓚᐅᙱᑦᑐᖅ ᓇᐃᓈᖅᓯᒪᔪᓂᒃ 

ᑭᐅᔾᔪᑎᓂᒃ ᒥᓂᔅᑕᓄᑦ ᐅᕝᕙᓘᓐᓃᑦ ᐊᑐᓕᖁᔭᐅᔪᓄᑦ. 

ᐃᓱᓕᑎᓪᓗᒍ 

ᐋᖅᑭᐅᒪᑎᑦᑎᔨᐅᑉ ᑐᒡᓕᕆᔭᐅᑎᓪᓗᖓ, ᖁᔭᓕᔪᒪᕙᒃᑲ ᐊᖓᔪᖅᑲᐅᑎᑦ ᓄᓇᕗᑦ ᒐᕙᒪᒃᑯᖏᑦᑕ 

ᐃᖅᑲᓇᐃᔭᖅᑐᓕᕆᔨᒃᑯᖏᓐᓂᑦ ᐃᑲᔪᓚᐅᖕᓂᖏᓐᓂᑦ ᐃᑲᔪᖅᑐᐃᓪᓗᑎᒃ ᐋᖅᑭᐅᒪᑎᑦᑎᔨᓂᑦ 

ᐱᓕᕆᐊᖃᖅᑎᓪᓗᒋᑦ ᐱᓕᕆᐊᒃᓴᖏᓐᓂᑦ. 

 
ᖁᔭᓐᓇᒦᒃ ᑕᕝᕙᐅᕗᑎᓪᓗ, 

 

 
 
ᓵᓐᑐᕋ ᒪᑲᓐᔨ ᐋᖅᑭᐅᒪᑎᑦᑎᔨᐅᑉ 
ᐃᑲᔪᖅᑎᐊ ᓄᕕᐱᕆ 2022 – 
ᒪᐃ 2023 

 
 
ᐅᓪᓗᖅ: ᐅᑐᐱᕆ 3, 2023 


	ᓇᓗᓇᐃᔭᐅᑎᑦ
	ᖃᓄᐃᓕᖓᓂᖓ
	ᐋᖅᑭᐅᒪᑎᑦᑎᔨᐅᑉ ᐱᓕᕆᐊᒃᓴᖏᑦ:
	ᐃᓄᒃᑕᐅᑦᑎᐊᖅᓯᒪᓕᖅᐸᑦ ᐋᖅᑭᐅᒪᑎᑦᑎᔨᐅᑉ ᐱᓕᕆᐊᒃᓴᖏᑦ 2022-2023−ᒥ
	ᑭᓱᑦ ᐱᕋᔭᖕᓂᐅᖕᒪᖔᑕ
	ᖃᓄᖅ ᓴᖅᑭᑦᑎᔪᓐᓇᕐᒪᖔᑕ ᐱᑦᑎᐊᙱᓴᒃᑐᖃᖅᑎᓪᓗᒍ
	ᓴᐳᔾᔭᐅᓯᒪᓂᖅ ᐊᑭᒋᐊᖅᑕᐅᓂᕐᒧᑦ

	2022-2023 ᑭᒡᓕᓯᓂᐊᕈᑎᑦ
	ᓴᖅᑭᑕᐅᔪᑦ
	ᖃᐅᔨᓴᖅᑕᐅᓂᖓᓄᑦ ᓇᐃᓈᖅᓯᒪᔪᑦ ᐅᓂᒃᑲᐅᓯᐅᓂᖓ
	ᑭᐅᔾᔪᑎᑦ ᒥᓂᔅᑕᓄᑦ

	ᐃᓱᓕᑎᓪᓗᒍ

